ՏԵՂԵԿԱՆՔ-ՀԻՄՆԱՎՈՐՈՒՄ

<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԵՎ ՎԵՐԱԿԱՌՈՒՑՄԱՆ ԵՎ ԶԱՐԳԱՑՄԱՆ ԵՎՐՈՊԱԿԱՆ ԲԱՆԿԻ ՄԻՋԵՎ 2011 ԹՎԱԿԱՆԻ ՀՈՒԼԻՍԻ 14-ԻՆ ՍՏՈՐԱԳՐՎԱԾ <<ՀԱՅԱՍՏԱՆԻ ՓՈՔՐ ՀԱՄԱՅՆՔՆԵՐԻ ՋՐԱՅԻՆ ԾՐԱԳԻՐ>> ՎԱՐԿԱՅԻՆ ՀԱՄԱՁԱՅՆԱԳՐԻ ՄԱՍԻՆ>> ՀՀ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Հանրապետության մի շարք քաղաքների և գյուղական բնակավայրերի ջրամատակարարման և ջրահեռացման համակարգերի ավելի քան 60 տոկոսը գտնվում է տեխնիկապես խիստ անբավարար վիճակում: Գյուղական բնակավայրերում բնակիչների զգալի մասը օգտվում է ընդհանուր օգտագործման ծորակներից: Այս խնդիրների լուծման համար անհրաժեշտ են մեծածավալ ներդրումներ:

“Հայջրմուղկոյուղի” ՓԲԸ-ի սպասարկման ոլորտի բնակավայրերի ջրամատակարարման և ջրահեռացման համակարգերի վերակառուցման համար անհրաժեշտ ներդրումների գնահատումը և հիմնավորումները արտացոլվել են Համաշխարհային բանկի կողմից մշակված Ջրամատակարարման և ջրահեռացման ոլորտի հայեցակարգում և գնահատվել են մոտ 1 000 մլն. ԱՄՆ դոլար:

Ընկերության պայմանագրի կառավարիչը, հաշվի առնելով անհրաժեշտ ներդրումների ծավալները, կատարել է ուսումնասիրություն` միջնաժամկետ և կարճաժամկետ ներդրումները գնահատելու և ուղղությունները հստակեցնելու նպատակով:

Ըստ այդ գնահատման, մինչև 2023թ.-ը <<Հայջրմուղկոյուղի>> ՓԲԸ-ին անհրաժեշտ ներդրումների ծավալը կազմում է 350 մլն. ԱՄՆ դոլար, որից 2012-2016թթ. ընթացքում իրականացնելու նպատակով առանձնացվել են 100 մլն. ԱՄՆ դոլարի առաջնահերթ աշխատանքները:

Պետք է նշել, որ մինչև 2004թ.-ը <<Հայջրմուղկոյուղի>> ՓԲԸ-ի սպասարկման ոլորտում հիմնականում ներդրումներ չեն կատարվել, իսկ 2001-2011թթ. ընկած ժամանակահատվածում իրականացվել են մոտ 110 մլն. ԱՄՆ դոլարի ներդրումային ծրագրեր, որը կազմում է անհրաժեշտ ներդումների 11%-ը:

Համակարգում բարեփոխումների շարունակականությունն ապահովելու, ձեռք բերված արդյունքները պահպանելու և զարգացնելու, ջրամատակարարման և ջրահեռացման ծառայությունների հետագա բարելավումն ապահովելու համար, միջազգային ֆինանսական կառույցների համագործակցության շրջանակում, նախատեսվում է շարունակել նոր ներդրումային ծրագրերի իրականացումը:

ՀՀ կառավարության կողմից Հանրապետության մի շարք բնակավայրերի ջրամատակարարման և ջրահեռացման համակարգերի վերականգնման և մատուցվող ծառայությունների բարելավման նպատակով Վերակառուցման և զարգացման եվրորպական բանկի /ՎԶԵԲ/ հետ համագործակցության շրջանակներում նախապատրաստվել է թվով երկրորդ` Հայաստանի փոքր համայքների ջրային ծրագիրը: Համագործակցության շրջանակներում առաջին` Սևանա լճի բնապահպանական ծրագիրը ներկայումս ընթացքի մեջ է և նախատեսվում է ավարտել 2012թ-ին: 

Հայաստանի փոքր համայքների ջրային ծրագիրն ուղղված է Տավուշի, Լոռու, Շիրակի, Գեղարքունիքի, Կոտայքի, Սյունիքի և Վայոց Ձորի մարզերի մի շարք քաղաքային և գյուղական բնակավայրերի ջրամատակարարման և ջրահեռացման համակարգերի առավել կենսական, անհապաղ լուծում պահանջող առաջնահերթ միջոցառումների իրականացմանը, ջրամատակարարման բարելավմանը, ինչպես նաև Դիլիջան և Ջերմուկ քաղաքներում կեղտաջրերի մաքրման կայանների և կոյուղու կոլեկտորների վերականգնմանը: 

Ծրագրի արդյունքում նշված մարզերի բնակավայրերում էականորեն կավելանա ջրամատակարարման տևողությունը, կնվազեն ջրակորուստները, կապահովվի խմելու ջրի ստանդարտներին համապատասխան ջրամատակարարում: Ջերմուկ և Դիլիջան քաղաքներում կեղտաջրերի մաքրման կայանների մեխանիկական մասի և կոյուղու կոլեկտորների վերականգնումը կնպաստի տարածաշրջանի բնապահպանական խնդիրների լուծմանը:

Ծրագիրը նախատեսվում է սկսել 2012թ.-ին և ավարտել 2015թ.-ին:

Նախատեսվող ներդրումները կնպատակաուղղվեն ՀՀ Գեղարքունիքի, Կոտայքի, Տավուշի, Վայոց Ձորի, Լոռու, Սյունիքի, Շիրակի մարզերի 15 քաղաքների և մի շարք գյուղական համայքների ջրամատակարարման և ջրահեռացման բարելավմանը: Ներդրումների ընդհանուր ծավալը կկազմի 20 մլն եվրո:

Ծրագիրը ֆինանսավորվում է Վերակառուցման և զարգացման եվրոպական բանկի/ ՎԶԵԲ/, Եվրոպական ներդրումային բանկի/ ԵՆԲ/ և Եվրամիության հարևանության ներդրումային ծրագրի/ ԵՀՆԾ/ կողմից, մասնավորապես`

· ՎԶԵԲ` 6.5 մլն Եվրո, վարկ

· ԵՆԲ` 6.5 մլն Եվրո, վարկ

· ԵՀՆԾ` 7.6 մլն Եվրո, դրամաշնորհ

ՎԶԵԲ-ի կողմից վարկը տրամադրվում է մինչև 15 տարով 3 տարի արտոնյալ ժամկետով և փոփոխվող տոկոսադրույքով (EURIBOR+1%)` համաձայն ՎԶԵԲ-ի ստանդարտ պայմանների:
Ի լրումն վերոնշյալ միջոցների ՎԶԵԲ-ի աջակցությամբ նախատեսվում է նաև 1.1 մլն դրամաշնորհի տրամադրում որպես տեխնիկական աջակցություն, որն ուղղվելու է հիմնականում ծրագրի շրջանակներում կառուցվելիք օբյեկտների նախագծմանը և վերահսկմանը: 

Նախատեսվում է նաև  ՀՀ կառավարության կողմից համաֆինանսավորում` համագործակցության ֆինանսավորման միջոցներով գնված ապրանքների, աշխատանքների և ծառայությունների նկատմամբ կիրառվող ԱԱՀ-ն և այլ պարտավորությունները փոխհատուցելու համար:

ՎԶԵԲ-ի հետ վարկային բանակցությունները իրականացնելու համար ՀՀ վարչապետի 23.06.2011 թվականի  N  581 – Ա որոշմամբ ստեղծվել է բանակցային խումբ: Վարկային համաձայնագիրը ստորագրվել է 2011թ-ի հուլիսի 14-ին ՀՀ ֆինանսների նախարարության և Վերակառուցման և զարգացման եվրոպական բանկի միջև: 
ԵՀՆԾ-ի կողմից տրամադրված դրամաշնորհի համաձայնագիրը ստորագրվել է 2011թ.-ի հունվարի 10-ին Եվրոպական հանձնաժողովի, ՀՀ ֆինանսների նախարարության և <<Հայջրմուղկոյուղի>> ՓԲԸ-ի կողմից:

